   Алнаш ёросын нылпи садъёсысь пиналъёс куспын «Чеберина-2012» вожвылъяськон ортчиз вал. Та конкурсэ мынам пичи сузэре но пыриськиз. Анае малпаз солы удмурт дэрем вурыны, кудӥз яркыт карыса возьматоз пиналлэсь образзэ. Та уж борды басьтӥськемез бере, со ӵемысь шуылэ: «Кыӵе узыр но яркыт дӥсяськыса ветло вылэм вашкала вакытъёсы удмуртъёс. Нош али, туала аръёсы, калыклэн дӥсяськон амалыз быдэсак воштӥськемын, оло, соин валче воштӥськемын кусыпъёссы но».

  Песянаелэн вашкала дыръёсысен кылемын куэм арбериосыз, пужыятэм тӥрлыкъёсыз. Соин ик мон басьтӥськыны малпай удмурт дӥськутъёс сярысь тодослыко уж борды. Нырысь ик, песянаелэсь «сандыксэ» пыр-поч тодон, валан, удмурт культураен матысьгес тодматскон но анаелэсь ужзэ капчиятон, сое мургес малпаськытон понна.

   Дӥськут адямилэн улоназ туж бадӟым инты басьтэ. Зор-котлэсь, кезьытлэсь, толлэсь но со выллем мукет инкуазь лекъяськонъёслэсь утиськон понна малпамын ке но, солэн кулэлыкез паськытгес. Дӥськут кыдёкысь дауръёслэсь шокамзэс шӧдыны, вашкала ӵыжы-выжыосмес матэгес карыны юрттэ. Отысь асьмеос валаськом: дунне вылын калык пӧлын котьку ик ӝужытъёсыз но лапегъёсыз, зӧкъёсыз но чиедъёсыз, узыръёсыз но начаръёсыз адямиос вылӥллям.

   Удмуртъёслэн 19 даурлэн пумаз – 20 даурлэн кутсконаз нуллон дӥськутсы туж узыр, со пыр усьтӥське калыклэн чеберез валамез.

   Буёл но тус ласянь дӥськутлэн вань люкетъёсыз ог-огенызы юн тупатӥсько. Етӥн будэтон, шорт пормытон, куиськон, вуриськон, пужыятон-чильпаськон ужъёсты быдэсъязы нылкышноос.

   Ныл нунызэс 6-7 арескысен ик черсыны дышетылӥзы, 12-13 тырме ке, куиськыны пуктылӥзы, нош 16-17 аресказ егит ныл синмаськымон усточи луэ вал ини. Нылаш одно ик ялан ветлон но сюан дӥськут дасяны кулэ вал, озьы ик выль кен дыръяз нуллонооссэ.

   Лымшор удмуртъёс воштӥськон дӥсьсылы дэразэс вата шортэн яке векчи базар ыж гон шортэн чеберъятыса куо вылэм. Уйпалъёс нош сыӵе дӥсьсэс тӧдьыатэм векчи дэралэсь вуро вылэм, буртчин яке векчи ыж гон шортэн пужыятыса. Огшоры дӥсьсэс зӧкгес дэралэсь вурылӥллям, пужыятыны но туж ик тыршиллямтэ. Пужыятэмын ке, вата но етӥн шортъёсын. Тросаз нылкышно дэремъёслэн сӧзулъёсазы, азькышетъёссы бордын, чалма пумъёсазы ыж гон яке буртчин шортъёслэсь тугъёс но вурӟем басма юдэсъёс пумиськыло. Со – син усёнлэсь утиськонъёс. Пужыоссэс ог-огзылэсь асэстылӥллям ке но, котькудӥз ик нылкышно куиськоназ но пужыятсконаз мае ке но аслэсьтыззэ пыртылэм.

   Удмуртъёслэн диськутсы 19 даурлэн пумаз – 20 даурлэн кутсконаз ас туссыя но вурон манерзыя пӧртэм вылэм. Соос висъясько уйпал, лымшор, шор но бесерман нуллонъёслы.

[image: image5.jpg]



  Уйпал удмуртъёслэн нылкышно дӥсьсы укша вал перм калыклэн вашкала

 дӥсезлы. Дӥськутазы валтӥсь инты басьто вал дэрем но шортдэрем.   Дэремзы туникалы кельше, нош шортдэремзы – огшоры дэремлы. Вуро вал соосты куэм тӧдьы басмалэсь, ыжгон шортэн, буртчин, азвесь но зарни чилясь синьысъёсын пужыятыса. Чеберъяло вылэм дэремлэсь гадьзэ, саесъёссэ но сӧзулзэ. Валтӥсь пусъёс укшало вылэм кизилилы, кирослы, ньыль сэрего пужыослы. Син усемлэсь асьсэды утьыса, басьто вылэм горд, лыз но сьӧд буёлъёс.

[image: image6]
   Чупчи улланьёслэсь дӥськутсэс нуллӥзы азьвыл Ватка губерниысь Слободской уездын улӥсьёс. Та дӥськутэз кылдыто шортдэрем, дэрем, кабачи, азькышет, кускерттон, весяккышет, дарали, пичи горд кышет но тӧдьы чиборие кышет.

   Чупчи вылланьёслэсь дӥськутсэс нулло вал Глазов но Сарапул уездысь куд-ог интыосын улӥсь удмуртъёс. Гужем нуллон дӥсьсы: шортдэрем, дэрем, азькышет но муресазь, нош толалтэ тӧдьы дэрем вылазы дӥсяло вылэм кечато дэралэсь вурем шортдэрем.

   Лымшор удмуртъёслэсь дӥськутсэс нулло вал туала Удмурт Элькунысь Алнаш, Дэри, Грах, Пичи Пурга, Можга, Кизнер но мукет ёросъёсын улӥсьёс.

   Та удмуртъёслэн дӥськутазы огкадез вань: нылкышно дэрем одӥг кузь кесэглэсь вуриське. Азькышетъёссы ӝужыт но лапег гадё, кильымо яке кильымамтэ. Воштӥськон айшетъёссэс вуро вал пужыятыса куэм дэралэсь.

   Лымшор удмуртъёс 19 даурлэн пумаз – 20 даурлэн кутсконаз нулло на вал туйлэсь азвесь коньдонъёсын чеберъяса лэсьтэм конус выллем ӝужыт изьыян айшон, со вылтӥ – пужыятэм сюлык. Чалмазылэсь пумъёссэ пужыятыса куэм яке пужъятэм дэралэсь лэсьто вылэм; йыркерттэтсы яке уко шортэн пужыятэмын, яке уко тасмаен чебермамын, яке векчи азвесь коньдон бырттылэмын.

   Пӧртэм интыосын улӥсь лымшор удмуртъёслэн дӥськутъёссы ог-огзылэсь шӧдскымон висъясько. Сое лыдэ басьтыса, удмуртъёслэсь дӥськутсэс таӵе ньыль пӧртэмлыкъёслы люко: чын лымшор, Ватка, Кам сьӧр но бавлы пӧртэмлыкъёс.

   Чын лымшоръёслэсь дӥськутсэс нуллӥзы Алнаш, Грах, Дэри, Пичи Пурга, Можга, Кияса, Кизнер ёросъёсысь но Агрыз, Менделеевск ёросъёсысь удмуртъёс.

   Дӥськутсэс кылдыто дэрем, азькышет, муресазь, туйлэсь тупатэм ӝужыт нылкышно изьыян, йыр шобыртон, кымесэ керттон, сюлык,пустоллэсь яке пильыслэсь вурем гужем нуллон выл дӥськут, зыбын, дукес но шуба.

   Дӥськутсэс лымшор удмуртъёс вурылӥллям кечато яке сюрсо дэралэсь, вӧсяськыны гинэ тӧдьыезлэсь пормыто вылэм.

   Чын лымшор удмуртъёслэн чалмазы кык пумо вылэм: одӥгъёсызлэн пумъёссы кузесь, басма вандэтэн яке пӧртэм буёло шортъёсын кильымамын. Мукетъёсызлэн пумъёссы вакчиесь, векчи базар ыж гон яке буртчин шортъёсын тугъямын.

   Йыркерттэт лэсьтӥське сюбег дэра кесэглэсь, азьдорин палыз пужыятэмын яке укоен кыскемын. Куддыръя дуръёссэ векчи азвесь коньдонэн но бирӟыосын чебермаллям. Пумъёсаз дэра яке басма кал вурӟиське.

   Чалма, йыркерттэт, айшон но сюлык выль кенлы дӥсяло вал, нош нылпиез 

вордӥськем бере, со  горд сюлык нуллыны кутске.
[image: image9.png]



   Нимысьтыз вераны кулэ мӧйы кышномуртлэн йыркышетэз сярысь. Чалмалэсь со висъяське куинь люкетлэсь луэменыз (изьыян палыз, бурдъёсыз но пумъёсыз).

   Сӥзьыл куазен нылкышноос дӥсяло вылэм урдэглэсь яке гордо-сьӧдо гожмо дэралэсь вурем зыбын. Толалтэ нуллӥлям басьтэм яке асьсэ куэм урдэглэсь дукес.

   Ныл дӥськутъёс но кышномурт дӥськутлэсь туж ик уг висъясько вылэм. Азькышетсы гадьтэм. Дэремзэс ӵемысь кускерттонэн керттыса азькышеттэк нуллӥллям. Йыразы такъя изьыяло вылэм, но берло сое кышет воштӥз. Кышетсылэсь пумъёссэ нылъёс йырбертӥзы керттылӥзы. Юон дыръёсы но сюанэ кышет вылтӥзы укотуг кертто вал, сое укоен кыскем сюбег дэра вандэтлэсь лэсьто, дуръёсыз туго каремын, туг пӧлы позыр карем пулэсь уко шортэн биньылэм шильыриос бырттылэмын. 

   Озьы ик лымшор удмуртъёс пӧлы пыро на Ватка сьӧр, Кам сьӧр но Бавлы пал удмуртъёс.

(Ватка сьӧр удмуртъёс)

(Кам сьӧр удмуртъёс)

(Бавлы пал удмуртъёс)

   Аслаз чебереныз висъяське бесерман калыклэн нылкышно дӥсез. Соос уло Юкаменск, Балезино, Яр ёросъёсын. Бесерманъёслэн дӥсьсы уйпал но лымшор удмуртъёс вискын инты басьтэ. Тросгес укша лымшор палъёслы.

   Соослэн дӥськутазы нырысь инты басьтэ дэрем, кудӥз вуриське векчи кечато дэралэсь, толалтэ нуллон вылысь. Сюан дэремзэс, кезьытэн нуллон огшоры дэремзэс кадь ик, тӧдьы дэралэсь вуро вылэм. Гадь кырет котырзэ 

яркыт буртчин сӥньысъёсын кыкнапалтӥз биняса но огшоры шырыса пужыято. Солэн вылӥяз ваменак 11 чур ыж гонлэсь пунэм тасмаос вурӟо. Саес пумъёсаз гордо-тӧдьые дэралэсь сюбег вандэтъёс тупато. Гадь кырет котырысь тӧдьы висъёссэ пужыято яркыт буртчин синьысъёсын. Сӧзул дуртӥз одӥг чур гордо-тӧдьыё сюбег дэра вандэт вуриське. Та гужем дэрем луэ, нулло сое тӧдьы дэралэсь вурем шортдэремен.

   Бесерманъёслэн дукессы озьы ик векчи кечато дэралэсь вуремын, нимаське «зыбын». Нулло вал сое толалтэ кезьыё дэралэсь вурем дэремен. Йыр шобыртонзэс бесерман нылкышноос «кышон» шуо. Со тӧдьы дэралэсь лэсьтӥське, чеберъянъёстэк. Со вылэ изьыяло кашпу – дэралэсь вурем изьыян, йыртышказ пась кельтэмын. Азьпалаз кӧня ке чур бадӟым азвесь коньдонъёс ошылэмын. Кашпу вылтӥ бадӟым горд кышет кертто. 
   Ныл дэремзы лымшор удмуртъёслэн кадь вылэм. Йыразы поно вылэм чеберъям такъя, йыртышказ лёген.

   Туала удмурт дӥсь туж висъяське вашкала дэремлэсь: басмаеныз, вуременыз, чеберъяменыз. Озьы ке но, вашкала дӥсьлэн пусъёсыз, аръёс вамен выжыса,  вуо туала дӥськутъёс вылэ. Асьмелы уг яра вунэтыны вашкалазэ, уг яра ыштыны выжыосмес, угось котькуд выжылэн вань аслаз историез, кудӥз ке сётӥське корка пушкын кулэ луись котыръёс но кылъёс пыр. Туннэ нуналын асьмеос кулэ тодыны, кызьы улӥллям песятайёсмы но пересь песятайёсмы, песянайёсмы но пересь песянайёсмы, мар ужаллям но кыӵе байлык соос кельтӥллям асьмелы. Ӧвӧл, дыр, сыӵе семья, кытын уг возё вашкала улон-вылон арбериос но киужъёс. Тани милям семьяямы сям луиз киысь кие сётъяны вашкала удмурт ӵушконъёсты, кудъёссэ ми туж утялтыса возиськом но кулэ дыръя гинэ уже кутӥськом. 

   Кыӵе бен соослэн ортчем сюрессы? 

   Нош историзы та арбериослэн кутскиз 1924 арын, куке мынам пересь ӵужаелы – Ерофеева Парасковья Николаевналы 20 арес вал. Атайзэ нимазы Миклай, нош анайзэ – Насьта. Семьязы вал бадӟым, пересь ӵужае сизьыметӥ 

нылпи вылэм. Ёрмытэк улон понна, кулэ вал туж трос ужаны. Соос асьсэос музъемез гыризы, кизизы, бусыосысь утялтӥзы ю-няньзэс но, асьсэос ик интыяллязы. Нош толалтэ кузь ӝытъёсы пуксьылӥзы киуж сьӧры. Со вакытъёсы электротылэз ӧз тодылэ, соин ик пуко вылэм жытъёсы киужъёссэс сюсьтыл дурын ужаса. Кертто вылэм шунытэсь, чебересь, чидасесь арбериос. Киужзы бордын ужакузы, кырӟало вылэм кырӟанъёс, малпало вылэм мадиськонъёс. Соос вылӥллям шорт но черс, куиськон но сусо сярысь, кудъёсызтэк уг луы син азе пуктыны крестьян калыклэсь улонзэ. Тани одӥгез мадиськон:
Шеръямын – вӧлъямын вотэсъёс,

Лобӟыса лыктӥзы юсьёс.

Куо, посо, усьто, мертчо. 

                                                   (куиськон)

     Мынам пересь ӵужае туж яратэ вылэм куиськыны, вуриськыны но пужыятӥськыны. Со куэ вылэм дэремъёс, ӵушконъёс, выл дӥсьёс но ваньзэ – мае луэ вал дӥсяса нулдыны. Песянае туж чакласа утялтэ та арбериосыз но вера милемлы кӧня кужым понэмын та киужъёс борды. Солы та тыршем ужъёс туж дуно пото. Угось бордазы – шундылэн кужымез, соин ик, дыр, та арбериос шоры учкыса, бурдъяське мылкыд. Куиськыны кутскон азьын кулэ вал синьыс, нош соосыз черсӥзы етӥнлэсь но ыжгонлэсь. Со туж секыт уж: будослэсь нырысь черсыны дэра но вурыны солэсь чебер дӥськут. Песянае утиз та киужъёсты асьме нуналозь,  милемлы но возьматыса кельтын.

   Та ужам ужез син азе пуктӥськод ке, паймымон суред пуксе: нылкышно ачиз черсэ, куэ, буя, нош собере гинэ мертчан дэралэсь киын вурылэ кельышлы ӵушконъёс, ӝӧккышетъёс, ковёръёс, валес шобретъёс, дэремъёс, айшетъёс. Та арбериос шоры учкыса, тодамы ваиськом кибашлы, ужась пересь ӵужаймес. 

   Тани со синмаськымон киужъёс, кудъёсыз усьто солэсь быгатонлыксэ. Али  

вакытэ ӵушконэн асьмеос ӵушиськиськом, нош со вакытэ соин чеберъяло вылэм борддорез. «Ӵушкон – со семьяез но коркаез утись: одӥг пумыз учке Инмар шоры, нош мукет пумыз – музъеме,» - озьы вера вылэм ӵужае.

   Айшетъёсыз, валес шобретъёсыз но ӝӧккышетъёсыз куо вал турлы буёлъёсын. Сыӵе киужъёс бордын ужаны секыт вал, трос чиданлык но саклык кулэ. Соин ик соосыз туж утялтыса возьылӥзы, вӧлдылӥзы, дисяллязы бадӟым праздникъёсы гинэ. 

   Корка пушез шулдыртэ вал оброс тӥрлык, кудӥз куэмын но чильпамын. Со 

пересь ӵужаелэн туж быгатыса лэсьтэм ужез. 

   Та туспуктэмын мынам песянае удмурт дэремен. Со шуэ: «Мон таӵе дӥськутъёсыз куыны уг быгатӥськы, монэ ӧз дышетэ солы, малы ке шуоно дӥськут но басмаос соку потӥзы ини вуз каронниосын. Та дэремзэ анае дӥсялоз вал бадӟым праздникъёсы».

   Та киужъёслэн улонзы асьме выжы бордын герӟамын. Дунъяны луонтэм киужъёсыз пересь ӵужаелэн улозы сомында, кудмында асьмеос быгатомы соосты утьыны но киысь кие сётыны нылпиосмылы, нунокъёсмылы. Та арбериосыз утялтыны быгатэм сяна, кулэ быгатыны лэсьтыны. Соин ик мон тыршо соосыз утьыны. Песянае монэ дышетоз керттӥськыны, пужыятӥськыны, нош анае дышетоз вуриськыны. Со дышемме мон мед быгато сётыны нылпиосылы. Соослы пичиысенызы ик кулэ пыӵатӥськыны калыклэн культураез, кудӥз азьланяз адскоз пиналлэн малпанъёсаз, аслыз пуктэм ужпумъёсаз но быдэсак калыкез яратыны, гажаны, утьыны быгатэмаз.
     Культура – со фольклор, калык эктонъёс, кырӟанъёс, шудонъёс, кудъёссэ дӥськут пыр усьтыны но туала калыкен азьланьтыны луэ. Со история, кудӥз вуэ асьме доры пересь песянай-песятайёсмы киысь.

     Удмурт калык историмес ыштонтэм-быдтонтэм понна, кулэ азьланьтыны, нырысь ик, культураез, кудӥз кутске дӥськутъёс бордысен, угось юнме уг шуо: «Дӥськутъя пумитало, визь-нодъя келяло». Таӵе ужрадъёс али ортчытъясько ини, нылпи садъёсысен кутскыса. Собере азьланьтӥсько школаосын, институтъёсын но пӧртэм мода огазеяськонъёсын.

     Кылсярысь, милям Варзи-Ятчи школаямы но вуремын-дасямын кык коллекция удмурт дэремъёсын.

Таиз коллекция нимаське «Блики Удмуртии». Шоретӥ фигура луэ юсь – Удмуртӥез возьматӥсь образ.

Нош дэремъёс быдэсак вуремын вож но ӵуж буёлъёсын, туала амалъя. Вож басма возьматэ Удмуртилэсь сяськаямзэ, будосъёсын узыр луэмзэ, нош ӵуж басмаен лэсьтэм солярной пусъёс – «кизилиос», утем сяна, шундылэсь, италмас сяськалэсь образъёссэс пырто.

     Нош таиз коллекция «Азьло но туала вакытъёс. Удмуртъёслэн ӟучъёсын огазеяськемзы». Удмурт шӧмо дэремъёсыз гинэ учкыса пыр потомы. 13 даурлы тупась дӥськутъёс трос полэс, яркыт чеберъямын луо; вуремын зӧк 

басмалэсь. Йыразы – такъяос. Возьматэмын 19-20 даурысь но нылаш: дэрем вылаз айшет гинэ на думиське, трос полэс уг луы ни; йыраз изьыямын айшон. Туала вакытэз возьматыса, вуремын сюан дӥськутъёс, кудъёсыз чеберъямын «кизили» пусъёсын, нош бызись ныллэн дэремез узырмытэмын уксё тӥрлыклы укшась чилясь котыресъёсын. Горд атлас басмалэсь вурем дэрем, уксё тӥрлык интые, чеберъямын ини  весьёсын. Саес пумъёсаз Мумы-юсьлэн сямен ошылэмын капчи тӧдьы бурдлы укшась басмаос. Таиз модель 21 даурысь – асьме нуналъёсысь. Азяз пукись пичи нылаш но туала вакытысь луэ. Дэремез нылкышноослэн сямен уксё тӥрлыкен чеберъямын ӧвӧл. Йыраз векчи думет. Таиз модель зэмос пичи удмурт нылашлы укша.
     Парта сьӧрысен удмурт дӥськутъёсын тодматскыса, асьсэ киын вурыса, школаез йылпумъям пиналъёс пырисько Элькун удмурт мода возьматонъёсы но. Соос утьыны быгато ини ас киын вурем арбериосты. Нош Элькун сцена вылын возьмато Удмуртиысь дизайнеръёслэсь дӥськутъёссэс. Синмазы пиштэ удмурт калыксэс яратон.

     Вань трос пӧртэм дизайнеръёс, озьы ке но, ваньзы ик удмурт дӥськут кылдытон ёзын уг ужало. Нош тужгес калык культуразы бордын тыршисьёсыз, мон сямен, со – Яна Баймурзина но Полина Кубиста. Соослэн дӥськутъёссы кельшо егитъёслы но, мӧйыослы но. Берло вакытэ адямиос вылысь ӵемысь адӟыны луэ удмурт пужыосты. Нырысь эскеромы Полина Кубисталэсь шыкыссэ.

       Та дӥськутъёс басма буёлзыя быдэсак матын луо песянайёсмылэн дэремъёссылы. Нош вашкала даурысь та арбериос вылэ выжемын дэрем ултӥ мынӥсь гожъёс гинэ, соос возьмато музъем шарлэсь пумтэм бергамзэ, улон кузя но дугдылытэк мыныны косыса кадь. Буёлъёс огшоры кутэмын ӧвӧл: вож, лыз но ӵуж – гуждор, инбам но шунды.
       Быдэсак вераны луоз, Полина Кубисталэн  шыкысысьтыз шедьтыны луэ трос пӧртэм уксё тӥрлыклы матын луись воротникъёс.

     Соос лэсьтэмын бирдыослэсь ӵемысь кечато яке сяськаё басма вылэ. Сюбег но капчи, яркыт луэменызы, та арбериос кыско бордазы егитъёсты. Удмурт шӧмо пӧртэм коллекциос калыкын вӧлмо но вӧлмо.

     Толалтэ вуэмъя, адямиос керттэм пӧзьы утчаны кутско. Удмурт «кизили», сяська, така пусъёс, вашкалаослэн верамзыя, утё асьмемыз.

     Яна Баймурзина но лулысь-сюлмысь тырше удмурт туала дӥськут кылдытон бордын. Солэн дэремъёсыз кыско бордазы яркыт но узыр буёло чеберъяменызы.

     Таиз модель вылын саес пумъёсыз гинэ чеберъямын. Суй поскесъёслы укшаменызы но удмурт пужыен пужыятэменызы соос та дэреме удмурт калык шӧм пыӵато. Суй поскесъёс азьло кутӥськизы киосты лек синъёслэсь утён понна.

     Тазэ дӥськутэз удмурт пужыос сяна, чеберма гадьысьтыз бадӟым «кизили» пус, кудӥз кутэмын секыт уксё тӥрлык интые, со сямен гадь котырез утьыса.

     Таосыз модельёс узыр луо чыртыязы аспӧртэмлыко утён арбериен. Удмурт шӧм пырто кечато басмаос, кудъёсыз ӵемысь пумиськылӥзы удмуртъёслэн вашкала вакытъёсы.
     Туала егитъёслы кельше, асьсэ вылэ дӥсяса, кӧня ке дыр ӵоже ке но нуллыны та дӥськутъёсты. Соос дэмлало адӟем карыны эшъёссылы. Асьсэлы кельшись туала удмурт стилья дӥсяськыны кутско. Удмурт культура возиське.

     Дизайнеръёс сяна, вань на огазеяськонъёс, фабрикаос. Кылсярысь, таӵе дӥськутъёс вуремын «Монами» удмурт дизайн огинын.

Пумисько тӧдьы, вож, ӵуж но горд буёлъёс; кечато но гожъёсын басмаос, кудъёсыз матын луо удмурт калыклы. Та кышномурт дэремлэн азьыз айшет сямен вуремын. Удмурт пиосмурт дӥськут но горд сӥньысъёсын пужыятэменыз висъяське.

     Вера Кузнецова но Света Мельниковалэн удмурт туслы матын луись «Кечато» коллекцизы синйылтэмын.

Тросгес кутӥсько горд, тӧдьы но сьӧд буёлъёс, кудъёсыз инты басьто Элькунмылэн куншетаз но кунпусаз.

     «Тау-фест» фестивальын возьматэм «Пукро» коллекциысь но куд-ог дӥськутъёс зэмзэ ик матын луо удмурт калыклы.

Сцена вылтӥ ортчись нылашлэн юбкаез чеберъямын пичи ньыль сэрегъёсын лэсьтэм сӧрам гожъёсын. Та пужы вуэмын вашкала удмуртъёслэсь.

     Шаркан трикотаж фабрика но вурем дэремъёсыныз адскымон висъяське.

Соослэн вань удмурт шӧмын малпам но вурем «Емышо гуждор» коллекцизы. Паллян палаз сылӥсь нылъёслэн дэремъёссы 10 даурлы укшало, вуремын гинэ огшоры, егитъёслы валамон карыса. Кутӥсько горд но тӧдьы буёлъёс. Пумисько кизили но ньыль сэрего пусъёс.

     Удмурт культураез ыштонтэм понна, сое пыӵатоно егитъёс пӧлы. Вашкала арбериослэн но дӥськутъёслэн историзы вуэ асьмеос доры пӧртэм тӥрлыкъёс пыр, нош азьланьтӥське удмурт егитъёсын. 
     Тазьы вордӥське вашкала арбериослэн, дӥськутъёслэн историзы. Соин ик соос туж дуноесь. Та улон сӥньыс ноку медаз чигиськы, вакыт пумтэм, нош калыклэн пытьыез кыльыны кулэ пыраклы!...

«Удмурт вашкала дӥськутлэн интыез семьяелэн улоназ»

[image: image35.jpg]



Дышетскись:

            Камашева Ольга 

Витальевна

Варзи-Ятчи школа

Алнаш ёрос

10 класс

Кивалтӥсез:

Удмурт кылъя но 

литературая дышетӥсь 

   Кириллова Светлана 

Леонидовна

2013
Уже кутэм литература
1. Климов К. М. Удмуртское народное искусство – М: Ижевск «Удмуртия»,   1988. – 172, 173с.

2. Лебедева С. Х.  Удмурт калык диськут – М: Ижевск «Удмуртия», 2008. – 55, 72, 94, 96, 116, 137, 151, 186с. 
3. http://images.yandex.ru/yandsearch     
4. vk.com/oudmourte
5. vk.com/udmmonami
6. vk.com/kubista
7. Владыкин В.Е., Христолюбова Л.С., Этнография удмуртов - Ижевск «Удмуртия», 1991 г., 61-68 стр.

8. Никитина Г.А., Народная педагогика удмуртов, Ижевск «Удмуртия», 1998 г., стр. 79-87
[image: image36.jpg]


[image: image37.jpg]


